
Gurasoen gorputz-morfologia eta konposizioaren 
eta seme-alaben jaiotza-tamainaren arteko 
asoziazioa Bilboaldeko familietan
Association of parental body morphology and composition with offspring 
birth size in families from Greater Bilbao

Beñat Vaquero, Esther Rebato, Aline Jelenkovic*

Genetika, Antropologia Fisikoa eta Animalien Fisiologia Saila.  
Zientzia eta Teknologia Fakultatea (UPV/EHU)

LABURPENA: Umeen jaiotza-tamaina bai umezaroan (hazkuntza-aroan) bai helduaroan obesitatea pairatzeko arrisku-fak-
toreen artean dago. Era berean, umeen jaiotza-tamainan eragina dute gurasoen zenbait ezaugarri antropometrikok. Lan honen 
helburua da gurasoen morfologiak eta adipositateak seme-alaben jaiotza-pisuarekiko eta jaiotza-luzerarekiko duten erlazioa 
analizatzea, Bilboaldeko familiez osatutako lagin batean. Aztertutako lagina 391 amei eta 274 aitei dagokien bi datu-basetan oi-
narritzen da, non amen analisirako 404 seme eta 368 alabaren jaiotza-datuak jaso baitira, eta aiten analisian 280 seme eta 252 
alabarenak. Haurren jaiotzaren ezaugarriekin loturiko aldagaiak dira jaiotza-pisua eta jaiotza-luzera, indize ponderala, haurdu-
naldi-adina eta jaiotza-ordena. Gurasoen ezaugarri antropometrikoak, berriz, luzera bertikalak, zabalerak, zirkunferentziak, la-
rruazalpeko tolesturak, pisua, gorputz-masaren indizea, gerri-aldaka indizea, enborreko eta gorputz-adarretako larruazalpeko 
tolesturen arteko ratioa, larruazalpeko tolesturen batuketa eta antropometria-somatotipoaren osagaiak dira. Asoziazioen azter-
ketarako, koaldagai ezberdinetara doitutako erregresio linealen analisiak erabili dira. Gurasoen zenbait ezaugarri antropometri-
kok, batez ere amen kasuan, asoziazio positiboa erakusten dute seme-alaben jaiotza-pisuarekin, eta hezur-substratua oinarritzat 
duten gurasoen ezaugarri antropometrikoek ere lotura positiboa erakusten dute haurren jaiotza-luzerarekin. Ez dirudi seme-ala-
ben sexua, gurasoen adina, jaiotza-ordena zein haurdunaldi-adina asoziazio-kausa nagusiak direnik gurasoen ezaugarri antro-
pometrikoen eta seme-alaben jaiotza-tamainaren artean, aztertutako laginean. Laburbilduz, ikerketa honetan behatutako aso-
ziazioek gurasoen ezaugarri antropometriko batzuek seme-alaben jaiotza-tamainan eragina izatearen ideia indartzen dute, eta, 
beraz, osasun publiko ondorio garrantzitsuak izan ditzakete obesitatearen prebentzioan.

HITZ GAKOAK: jaiotza-tamaina, ezaugarri antropometrikoak, gorputz-morfologia, adipositatea, garaiera, guraso-ondorengo 
asoziazioa.

ABSTRACT: Birth size, among other factors, is associated with the risk of obesity during growth and in adulthood. Likewise, 
some parental anthropometric traits have shown to be associated with the size at birth of their children. The objective of this 
study was to analyse the relationship of parental morphology and adiposity with offspring birth size in a sample of families 
from Greater Bilbao. The sample consisted of 391 mothers and 274 fathers and their children; 404 sons and 368 daughters for 
the analysis including mothers, and 280 sons and 252 daughters for the analysis in fathers. Birth related variables included 
birth weight, birth length, ponderal index, gestational age and birth order. For the parental generation, there is information on 
body lengths, widths, circumferences, skinfolds, weight, body mass index, waist-to-hip ratio, trunk-to-extremity skinfold ratio, 
sum of skinfolds, and the three components of anthropometric somatotype. Linear regression analyses adjusted for different co-
variates were used to analyse the associations. Several parental anthropometric traits showed positive associations with their 
children’s birth weight, particularly in mothers, and bone-related anthropometric traits were also positively associated with 
birth length in both sexes. The observed associations were not explained by children sex, parental age, birth order, or gesta-
tional age. In summary, our results showed that body morphology and adiposity in parents are related to birth size in offspring, 
and thus can have important public health implications in the prevention of obesity.

KEYWORDS: birth size, anthropometric traits, body morphology, adiposity, height, parent-offspring association.

1. SARRERA

Giza populazioaren gorputz-tamaina, -forma eta -konposizioaren alda-
kortasuna aztertzeaz gain, Antropologia Fisikoak faktore genetikoek nahiz 
ingurumen-faktoreek gorputzaren morfologian eta konposizioan duten era-
gin erlatiboa aztertzen ditu [1]. Zenbait azterlanen arabera, adipositateak 
% 40tik % 70era bitarteko heredagarritasuna (faktore genetikoek azal-
dutako ezaugarriaren aldakuntza totalean duen proportzioa) du, eta, hor-
taz, adipositatearen aldakuntzaren zati esanguratsu bat faktore genetikoei 
egotz dakieke [2, 3]. Era berean, garaieran ere eragin handia du genetikak, 
eta orokorrean garaieraren heredagarritasuna % 80 ingurukoa dela kalku-
latu da [4]. Hala ere, faktore genetikoak adipositatea eta garaiera zehaz-
teko garrantzitsuak badira ere, ingurumen-faktoreek ere, hala nola dietak 
eta bizimoduak, eragina izan dezakete haren garapenean. Gainera, iker-
keta batzuek iradokitzen dute ingurumen-faktoreek faktore genetikoekin 
elkarreragin dezaketela adipositatearekin eta garaierarekin lotutako geneen 
adierazpenean eragiteko [5].

Azken hamarkadetan, gizartearen batez besteko garaierak goranzko 
joera sekularra erakutsi du. 2016an argitaratutako mundu mailako ikerketa 
batek, 200 herrialdetako datuak aztertu zituenak, aurkitu zuen munduko 
batez besteko garaiera 6,5 cm inguru handitu zela azken 100 urteetan [6]. 
Horrez gain, Estatistikako Institutu Nazionalaren txostenaren arabera 
(2021), Espainiako helduen batez besteko garaiera 1,4 cm handitu da az-
ken hamarkadan. Garaieraren igoera hori faktore sozioekonomikoekin eta 
osasun-faktoreekin lotuta egon daiteke; adibidez, nutrizio eta arreta mediko 
hobea izatearekin [7].

Nahiz eta ikerketa batzuek batez besteko garaieraren igoera nutrizioa-
ren hobekuntzarekin lotu, beste ikerketa batzuek mundu mailako biztan-
leriaren obesitatearen prebalentziaren igoera azpimarratu dute. Obesita-
tea gizarte- nahiz osasun-arazo larrienetako bat denez gaur egun, horren 
prebalentziaren igoera landu beharreko auzi garrantzitsu bilakatu da [8]. 
2016an argitaratutako ikerketa batek, 186 herrialdetako 20 milioi heldu 
baino gehiagoren datuak aztertuta, aurkitu zuten obesitatearen prebalen-
tzia % 3,2tik (1975ean) % 10,8ra (2014an) igo zela gizonetan, eta % 6,4tik 
% 14,9ra emakumeetan [9]. Espainian 2014an egindako ikerketa baten ara-
bera, 1987tik 2012ra bitartean nabarmen egin zuen gora gehiegizko pi-
suaren (% 34,0tik % 35,8ra) eta obesitatearen prebalentziak (% 8,0tik 
% 16,5era). Ikerketak adierazi zuen sedentarismoaren eta dieta ez-osa-
suntsuen gorakada funtsezko faktoreak izan zitezkeela prebalentzia han-
ditzeko [10]. Osasun, Gizarte Zerbitzu eta Berdintasun Ministerioaren 
2018ko txosten batek berretsi zuen, halaber, gehiegizko pisuaren eta obe-
sitatearen prebalentziak gora egin duela Espainian, batez ere haur eta gaz-
teen artean. Txostenak Espainian gizentasunaren arazoari aurre egiteko 

beharra nabarmendu zuen, prebentzio- eta tratamendu-programekin eta po-
litika publikoekin [11].

Obesitatea baldintza heterogeneoa denez, gorputz-gantzaren kantitatea-
ren eta banaketaren adierazle multzoen analisiek balio epidemiologiko ga-
rrantzitsua eskuratu dute; izan ere, analisi horietan kontuan hartzen dena 
da obesitatearekin loturiko fenotipo desberdinek gizabanakoen eta popu-
lazioen osasunean duten eragin bereizgarria [12]. Gurasoen antropome-
triak umeen jaiotza-tamainarekin duen erlazioa aztertzen duten ikerketa 
gutxi daude, eta, gainera, ikerlan horietan baliatutako fenotipo-aldagaien 
kopurua ere nahiko txikia da. Hala ere, ikerketa batzuk diote amaren gor-
putz-masa indizeak (GMI) eta gurasoen ezaugarri antropometrikoek lotura 
dutela seme-alaben jaiotza-luzerarekin eta jaiotza-pisuarekin [13, 14]. Iker-
keta baten arabera, jaiotza-pisua amaren garaierarekin eta GMIarekin eta 
aitaren garaierarekin lotuta dago [13]. Beste ikerketa batek frogatu du ai-
taren garaiera eta pisua jaioberriaren pisuarekin eta jaiotzaren luzerarekin 
erlazionatuta dagoela [14]. Hori horrela, autore batzuek agerian utzi dute 
umeen jaiotza-luzerak eta jaiotza-pisuak eragina dutela haien haurtzaroko 
eta helduaroko garaieran eta GMIan [15, 16]. Era berean, haurtzaroan GMI 
altua izateak, alde batetik, helduaroan obesitatea sufritzeko arriskua area-
gotzen du, [17] eta, bestetik, obesitateak eragin ditzakeen gaixotasunak 
pairatzeko arriskua ere bai (adibidez, II motako diabetesa, hipertentsioa, 
gaixotasun kardiobaskularrak edota minbizia [18]); beraz, horregatik da 
garrantzitsua gurasoen fenotipoen eta seme-alaben jaiotza-tamainaren ar-
teko lotura zehaztea.

Lan honen helburua da gurasoen morfologiak eta adipositateak seme-
alaben jaiotza-tamainarekiko (jaiotza-pisuaren, jaiotza-luzeraren eta indize 
ponderalaren bidez azalduta) duen erlazioa analizatzea, Bilboaldeko fami-
liez osatutako lagin batean.

2. MATERIAL ETA METODOAK

2.1. Lagina
Lan honetan erabilitako datuak doktoretza-tesi batetik ateratakoak 

dira [1]. Tesi horretan, Bilboaldeko (Bizkaia) 533 familia nuklearren gor-
putz-morfologia, obesitatea eta odol-presioari dagozkien determinatzaile 
genetiko eta ingurumenekoak aztertu ziren. Jatorrizko lagina 2 eta 19 urte 
bitarteko 445 semez eta 402 alabez, eta 346 aitez eta 509 amez dago osa-
tuta. Haurren datu antropometriko eta soziodemografikoen bilketa 22 ikas-
tetxetan egin zen, 2006-2007 eta 2007-2008 ikasturteetan zehar. 2014-2016 
urte bitartean, aztertutako familiekin berriz ere harremanetan jarri ziren 
hasierako proiektuari buruzko galdera berriak egiteko eta aurreko galdera 

batzuk osatzeko. Kontaktatutako familiek, beste datu batzuen artean, hau-
rren osasun-kartiletan jasotako jaiotza-pisuaren eta jaiotza-luzeraren da-
tuak eman zituzten. Azterlan honen helburua betetzeko, jatorrizko laginetik 
seme-alaben jaiotza-datuak eta 391 amen eta 274 aiten datu antropometri-
koak erabili dira. Datu horietatik abiatuz, bi datu-base prestatu dira: amen 
datu-basea eta aiten datu-basea. Amen analisian, 404 semeren eta 368 ala-
baren jaiotza-datuak jaso dira, eta aiten analisian, 280 semerenak eta 
252 alabarenak.

Ikerketan ez da sartu adoptatutako haurrik, ez eta Europatik kanpoko 
familietan jatorria duen haurrik ere. Hasierako azterketa egiteko ikaste-
txeetan, Eusko Jaurlaritzaren eta ikastetxe bakoitzeko zuzendaritza aka-
demikoaren baimena lortu zen. Gainera, gurasoek baimen informatua 
sinatu zuten, haiek eta beren seme-alabek ikerketan parte hartzeko. EHAA-
ren I. eranskinaren arabera, 2010eko martxoaren 30eko 060 zk., DSI 
ARCHIVO INA 0047 erregistroarekin, datu-baseak eraikitzeko fitxate-
giak «aitortutako fitxategiak» dira, eta aldeko auditoretza egin zaie (DBLO 
ikuskapen-txostena, 2014-10-20koa).

2.2. Aztertutako aldagaiak
Bilboaldeko familiei eskatutako seme-alaben jaiotzarekin loturiko al-

dagaiak dira jaiotza-pisua, jaiotza-luzera, haurdunaldi-adina eta jaiotza-
ordena. Gurasoen ezaugarri antropometrikoei dagozkien datuak hauek dira: 
hiru luzera bertikal (garaiera, garaiera ileoespinala eta eseritako garaiera), 
lau zabalera (biakromiala, bikrestala, eta humeroko eta femurreko biepi-
kondilarra), bost zirkunferentzia (besoa erlaxatua, besoa tolestuta, gerria, 
aldaka eta berna), sei larruazalpeko tolestura (bizipitala, trizipitala, subes-
kapularra, suprailiakoa, abdominala eta bernakoa) eta pisua. Neurketa guz-
tiak teknika antropometriko estandarizatuak erabiliaz eta neurri bilateralak 
gorputzaren ezkerreko aldean neurtuz eskuratu ziren [19]. Zirkunferentziak 
hurbileneko milimetroraino hartu ziren, Harpeden (Holtain Ltd, Hoechst-
mass, West Germany) zinta antropometrikoa erabiliaz. Larruazalpeko to-
lesturak ere hurbileneko milimetroraino neurtu ziren, Lange kalibrea era-
biliaz (Cambridge Scientific Industries, Cambridge, MD), eta luzerak eta 
zabalerak 1 mm-eko zehaztasuneko Sibner-Hegner (GMP, Zurich, Swi-
tzerland) tresneria bidez jaso ziren. Pisua 0,1 kg zehaztasuneko doitasun-
balantza digitala erabiliaz hartu zen.

Zuzeneko neurketa antropometrikoetatik abiatuz, honako aldagai era-
torri hauek kalkulatu ziren: indize ponderala [IP = jaiotza-pisua (kg)/
jaiotza-luzera (m)³], gorputz-masaren indizea [GMI = pisua (kg)/ga-
raiera (m)²], gerri-aldaka indizea (GAI = gerri-zirkunferentzia/aldaka-zir-
kunferentzia), enborreko eta gorputz-adarretako larruazalpeko tolestu-
ren arteko ratioa [TER = (suprailiakoa + subeskapularra + abdominala)/

(bizipitala + trizipitala + bernakoa)] eta sei larruazalpeko tolesturen ba-
tuketa (6TB = bizeps + trizeps + subeskapularra + suprailiakoa + abdo-
minala + bernakoa). Heath-Carter antropometria-somatotipoaren hiru 
osagaiak (endomorfia, mesomorfia eta ektomorfia) Carter eta Heath artiku-
luan [20] deskribatutako formula bidez kalkulatu ziren.

2.3. Analisi estatistikoak
Estatistiko deskribatzaileak, lehenik, Bilboaldeko seme-alaben jaiotza-

ezaugarriei loturiko aldagaientzat kalkulatu ziren. Seme-alaben estatisti-
koei dagokienez, bakoitza bere aldetik kalkulatu zen, hau da, sexuarekiko 
independente aitaren datu-basean nahiz amarenean. Ondoren, seme-alaba 
horien gurasoen fenotipo antropometrikoen estatistiko deskribatzaileak kal-
kulatu ziren.

Seme-alaben jaiotza-pisuak, jaiotza-luzerak eta indize ponderalek gu-
rasoetan neurtutako ezaugarri antropometrikoekiko duten erlazioa anali-
zatzeko helburuarekin, gurasoetako bakoitzarentzat (aita edo ama) modu 
independentean, hainbat koaldagairentzat doitutako erregresio lineal bi-
dezko analisiak erabili ziren. Gurasoen neurri antropometrikoak aldagai 
independente bezala erabili ziren, eta seme-alaben jaiotza-ezaugarriak al-
dagai dependente jarraitu bezala. Koaldagai desberdinak dituzten 3 eredu 
aztertu ziren: I eredua (seme-alaben sexua eta gurasoen adina), II eredua 
(seme-alaben sexua, gurasoen adina eta gizabanakoaren jaiotza-ordena) 
eta III eredua (seme-alaben sexua, gurasoen adina, gizabanakoaren jaiotza-
ordena eta haurdunaldi-adina).

Estatistiko deskribatzaileak IBM SPSS statistics 28.0 (IBM Corp, Ar-
monk, NY, USA) programa bidez gauzatu ziren, eta erregresio linealak 
Stata/IC 14.0 bidez (StataCorp, College Station, Texas, USA).

3. EMAITZAK

3.1. Estatistiko deskribatzaileak
1. taulan Bilboaldeko seme-alaben jaiotza-ezaugarriekin lotutako al-

dagaien estatistiko deskribatzaileak aurkezten dira, sexuaren arabera eta 
analisi bakoitzerako bananduta. Jaiotza-pisua eta jaiotza-luzera zerbait al-
tuagoak dira semeetan (3.331 g eta 50,5 cm aitak barne hartzen dituen ana-
lisian, eta 3.324,1 g eta 50,4 cm amenean) alabetan baino (3.263,3 g eta 
49,8 cm eta 3.230 g eta 49,7 cm, hurrenez hurren). Haurdunaldi-adina-
ren balioak oso antzekoak dira analisien artean eta sexuen artean. Semeek 
lehenengo eta laugarren arteko jaiotza-ordena dute, eta alabek lehenengo 
eta bosgarren artekoa. Indize ponderalaren balioak oso berdintsuak dira 
analisien artean eta seme-alaben artean.

1. taula. Bilboaldeko seme-alaben jaiotza-ezaugarriekin lotutako aldagaien esta-
tistiko deskribatzaileak

Semeak Alabak

Aiten analisia N BB DE Min Max N BB DE Min Max

Jaiotza-pisua (g)
Jaiotza-luzera (cm)
Haurdunaldi-adina  
(asteak)
Jaiotza-ordena
Indize ponderala (IP)

283
276
279 

283
275

3331
50,5
39,3

1,6
26

495,3
2,3
1,9

0,7
2,9

1200
40
29

1
14,6

4650
59
42

4
35,1

253
250
253

252
248

3263,3
49,8
39,5

1,6
26,3

531,4
2,2
1,7

0,7
3,2

1.600
40
30

1
12,8

4.980
55
43

5
43,5

Amen analisia

Jaiotza-pisua (g)
Jaiotza-luzera (cm)
Haurdunaldi-adina  
(asteak)
Jaiotza-ordena
Indize ponderala (IP)

409
399
404 

408
397

3324,1
50,4
39,3 

1,6
26

526,6
2,7
2 

0,7
3,1

1000
32
27 

1
13,8

5500
59
44 

4
37,75

369
366
370 

369
363

3230
49,7
39,4 

1,6
26,1

535,5
2,5
2 

0,7
3,1

1.100
35
28 

1
12,8

4.980
58
43 

5
43,5

N: indibiduo kopurua; BB: balioen batezbestekoa; DE: desbideratze estandarra; Min: balio mi-
nimoa; Max: balio maximoa; IP: indize ponderalaren unitateak [IP = jaiotza-pisua (kg)/jaiotza-
luzera (m)³]. Aiten eta amen analisiak bi azpilaginetan egin dira, bereizita: aiten datu-basea eta 
amen datu-basea.

2. taulan Bilboaldeko gurasoen fenotipo antropometrikoen estatistiko 
deskribatzaileak aurkezten dira. Garaiera, pisua, zabalerak eta zirkunfe-
rentziak handiagoak dira aiten kasuan amen kasuan baino, eta alde nabar-
mena ikus daiteke garaiera (14,17 cm-ko aldea), pisua (19,88 kg-koa) eta 
gerri-zirkunferentzia (16,33 cm-koa) aldagaietan. Mesomorfia, ektomor-
fia, GMI, GAI eta batez ere TER (2,17 aitetan eta 1,06 ametan) balioak 
ere handiagoak dira aitetan ametan baino. Tolesturekin erlazionatutako 
balioak aldakorragoak dira. Aiten tolestura subeskapular, suprailiako 
eta batez ere abdominala (8,27 mm-ko aldearekin) handiagoa da amena 
baino. Hala ere, tolestura bizipitala eta, batez ere, trizepseko (9,97 mm-
ko aldea) eta bernako tolesturak (8,18 mm-ko aldea) handiagoak dira 
ametan aitetan baino. 6TB eta endomorfia balioak ere altuagoak dira 
amen kasuan.

2. taula. Bilboaldeko gurasoen fenotipo antropometrikoen estatistiko deskriba-
tzaileak

Fenotipoak Aitak (n = 274) Amak (n = 391)

Adina (urteak)
Garaiera (cm)
Pisua (kg)
G. ileoespinala.(cm)
Eseritako g. (cm)
Z. biakromiala. (cm)
Z. bikrestala. (cm)
Humeroko z. (cm)
Femurreko z. (cm)
Erlaxatutako besoko zir. (cm)
Gerri-zir. (cm)
Aldaka-zir. (cm)
Bernako zir. (cm)
T. bizipitala (mm)
T. trizipitala (mm)
T. subeskapularra (mm)
T. suprailiakoa (mm)
T. abdominala (mm)
Bernako t. (mm)
Endomorfia
Mesomorfia
Ektomorfia
GMI (kg/m²)
GAI
TER
6TB (mm)

44,48 (5,12)
175,05 (6,59)
80,73 (11,48)
97,93 (4,97)
92,92 (3,47)
40,34 (2,02)
32,07 (1,96)
6,84 (0,31)
9,82 (0,46)

31,19 (2,58)
91,84 (9,31)

100,12 (6,13)
38,45 (2,52)
10,39 (4,73)
13,16 (5,1)

24,62 (8,59)
19,79 (8,21)
34,08 (9,53)
14,5 (6,14)
5,36 (1,47)
5,26 (0,99)
1,38 (0,94)

26,29 (3,07)
0,92 (0,06)
2,17 (0,56)

116,13 (34,7)

41,07 (4,77)
160,88 (5,63)
60,85 (8,69)
89,74 (4,3)

85,77 (2,93)
36,19 (1,36)

30 (2,01)
5,9 (0,29)

8,83 (0,42)
27,8 (2,71)

75,51 (7,51)
98,17 (6,62)
35,89 (2,4)
14,88 (6,2)

23,13 (7,37)
21,05 (8,44)
17,08 (9,24)
25,81 (9,51)
22.68 (7,3)
5,99 (1,73)
4,2 (0,97)

1,65 (0,99)
23,5 (3,12)
0,77 (0,05)
1,06 (0,3)

124,63 (41,98)

Datuak batezbesteko gisa aurkeztu dira (desbideratze estandarra). n: indibiduo kopurua; G.: ga-
raiera; Z.: zabalera; Zir.: zirkunferentzia; T.: larruazalpeko tolestura; GMI: gorputz-masa indizea; 
GAI: gerri-aldaka indizea; TER: enborreko eta gorputz-adarretako larruazalpeko tolesturen ar-
teko ratioa; 6TB: sei larruazalpeko tolesturen batura.

3.2. Erregresio-analisiak
3. taulan Bilboaldeko aiten eta amen ezaugarri antropometrikoen eta 

seme-alaben jaiotza-pisuaren arteko erregresio-analisiak aurkeztu dira. Oro 
har, amen analisiko erregresio-koefizienteak altuagoak dira. Ereduei dago-
kienez, seme-alaben sexurako eta gurasoen adinerako (I eredua) eta, gehi-
garri gisa, gizabanakoaren jaiotza-ordenarako doitzen direnean (II eredua), 
oso antzekoak dira erregresio-koefizienteen balioak. II ereduan doituta-
koaz gain, haurdunaldi-adinerako (III eredua) doitzean, balio horiek zer-
bait baxuagoak dira. Aiten kasuan, orokorrean, seme-alaben jaiotza-pisua 
positiboki lotuta dago eseritako garaierarekin (eseritako garaiera cm-ko, 

jaiotza-pisua 20,97 g handiagoa da; p < 0,05), femurreko zabalera biepi-
kondilarrarekin (130,5 g/cm; p < 0,05) eta aldakaren zirkunferentziare-
kin (8,651 g/cm; p < 0,05) (I ereduan). Aiten beste ezaugarri antropome-
trikoekiko ez da asoziazio esangarririk ageri. Amen kasuan (I ereduan), 
garaiera ileospinal, mesomorfia eta TER ezaugarri antropometrikoen-
tzat ezik, seme-alaben jaiotza-pisua positiboki asoziaturik dago gainerako 
amaren ezaugarri antropometrikoekin (hala nola pisuarekin, 13,40 g/kg, 
edota GMIarekin, 28,77 g handiagoa izanik jaiotza-pisua GMI unitateko; 
p < 0,05) (I ereduan).

Aiten eta amen ezaugarri antropometrikoen eta haien seme-alaben 
jaiotza-luzeraren artean egindako erregresioen analisiak agertzen dira 
4. taulan. Erregresio-koefizienteak aldakorrak dira ezaugarri antropo-
metriko bakoitzerako; koefizienteen erdiak altuagoak dira ametan, eta 
beste erdiak altuagoak aitetan. I eta II ereduen erregresio-koefizienteen 
balioak oso antzekoak dira, baina III ereduan zerbait baxuagoak dira 
balio horiek. Seme-alaben jaiotza-luzera positiboki lotuta dago aitaren 
hezurrarekin erlazionatutako ezaugarri antropometrikoekin, hau da, ga-
raiera (garaiera cm-ko, jaiotza-luzera 0,069 cm handiagoa da; p < 0,05), 
zabalera eta zirkunferentziekin gehienbat (p < 0,05). GMIarekin ere 
asoziazio positiboa ikus daiteke (0,079 cm handiagoa da jaiotza-luzera 
aitaren GMI unitateko; p < 0,05). Aiten beste ezaugarri antropometri-
koekiko ez da asoziazio esangarririk ageri. Amen kasuan ere, seme-ala-
ben jaiotza-luzera positiboki lotuta dago hezurdurarekin erlazionatu-
tako amaren ezaugarri antropometrikoekin; hau da, garaiera (garaiera 
cm-ko, jaiotza-luzera 0,076 cm handiagoa da; p < 0,05), zabalera eta 
zirkunferentziekin gehienbat (p < 0,05). GAIarekin ere asoziazio positi-
boa ikus daiteke (4,747 cm handiagoa da jaiotza-luzera GAI unitateko; 
p < 0,05). Amen beste ezaugarri antropometrikoekiko ez da asoziazio 
esangarririk ageri.

5. taulan, gurasoen ezaugarri antropometrikoek seme-alaben indize 
ponderalarekiko duten lotura azaltzeko erregresio-analisiak aurkezten 
dira. Oro har, amen analisiko erregresio-koefizienteak altuagoak dira, eta 
eredu guztietan oso antzekoak dira ezaugarri antropometriko bakoitzerako 
erregresio-koefizienteen balioak. Aiten kasuan, indize ponderala ez dago 
aitaren inolako ezaugarri antropometrikorekin lotuta. Amen kasuan, ga-
raiera, garaiera ileospinal, eseritako garaiera, zabalera biakromial, hume-
roko zabalera biepikondilar eta TER aldagaiekin ezik, indize ponderala 
positiboki asoziatuta dago gainerako amaren ezaugarri antropometrikoe-
kin (p < 0,05).

4. EZTABAIDA

Bilboaldeko lagin honek asoziazioa erakusten du bai gurasoen gorputz-
morfologia eta adipositatearen eta seme-alaben jaiotza-pisuaren artean, 
amen kasuan modu argian, eta baita hezur-substratua oinarritzat duten gu-
rasoen ezaugarri antropometrikoen eta haurren jaiotza-luzeraren artean ere.

Mutilen jaiotza-tamaina neskena baino handiagoa izatearen arrazoia 
ikerketa ezberdinen bidez frogatu da. Azterlan batek haurdunaldian zehar 
mutilen fetuak neskenak baino energia-eskaera handiagoa duela baieztatu 
du [21]. Gainera, beste ikerketa batean ikusi da gizonezkoen fetuek ema-
kumezkoen fetuek baino umetoki barruko hazkunde-tasa handiagoa du-
tela [22]. Gizonezkoak emakumezkoak baino altuagoak eta pisutsuagoak 
izatearen arrazoia testosterona-mailan oinarritzen da. Izan ere, sexu-hor-
mona hori da hezurren eta muskuluen hazkuntzaren eragilea nerabezaroan 
eta muskulu-masa handiago atxikitzearen arduraduna helduaroan [23].

Gurasoen tamainak seme-alaben jaiotza-pisuan duen eragina azter-
tzean, amen ezaugarri antropometriko gehienen eta seme-alaben jaiotza-
pisuaren arteko asoziazioak bat egiten du beste ikerketa batzuetan lortutako 
emaitzekin. Izan ere, Kroazian egindako ikerketa baten arabera, amaren 
pisuaren eta jaioberriaren jaiotza-pisuaren artean korrelazio nabarmena 
dago [14]. Indiako ospitale batean egindako ikerketa baten arabera, ama-
ren besoko zirkunferentzia txikia nabarmen lotuta zegoen jaiotzean pisu 
gutxiko haur bat izateko arriskuarekin [24]. Horrez gain, Nepalen egindako 
beste azterlan batek aurkitu zuenez, haurdunaldiaren hasierako amaren ga-
raiera eta pisua ere positiboki lotuta zeuden haurraren jaiotzako pisuare-
kin [25]. Amaren gorputz-masaren indizea (GMI) ezaugarri antropome-
triko garrantzitsua da haurraren jaiotza-pisuari dagokionez. Baieztapen hori 
frogatzen duen Australiako ikerketa batek dioenez, amaren GMIaren eta 
haurren jaiotza-pisuaren artean korrelazio indartsua antzematen da [13]. 
Kolonbian egindako beste azterketa baten arabera, haurdunaldiaren aurre-
tik GMI baxua zuten emakumeek arrisku handiagoa zuten jaiotzean pisu 
gutxiko haur bat izateko; GMI altua zuten emakumeek, berriz, arrisku han-
diagoa zuten jaiotzean pisu handiko haurra izateko [26].

Bilboaldeko lagin honetan, seme-alaben jaiotza-pisua amen ezauga-
rri antropometriko gehiagorekin lotzen da, eta asoziazioak indartsuagoak 
dira. Danimarkan egindako ikerketa baten arabera, haurraren jaiotza-pisuak 
amaren GMIarekin duen asoziazioa indartsuagoa da aitaren GMIarekin 
duena baino, eta, gainera, emaitzak parekoak ziren haurdunaldi aurreko 
zein ondorengo amaren GMIa erabilita [27]. Amaren GMIarekin asozia-
zio indartsuagoa azaltzearen arrazoia honako honetan oinarritzen da: amak 
fetua garatzen den umetoki barneko giroa ematean eta haurdunaldian fe-
tuak jasotzen dituen mantenugai gehienen erantzule izatean [28]. Hortaz, 
alde horretatik, haurrarekiko lotura biologikoagoa dute amek aitek baino, 

haurrek etorkizuneko ezaugarriak garatze aldera. Arrazoi beragatik, amen 
ezaugarri antropometriko gehienek ere asoziazioa erakusten dute seme-ala-
ben indize ponderalarekiko. Izan ere, ikerketa honetan bezala, Frantzian 
egindako ikerketa batean jaioberrien indize ponderalak asoziazio positiboa 
erakusten du amen GMIarekin, baina ez aitenarekin [29].

Aztergai bezala hezur-substratua duten gurasoen ezaugarri antropome-
trikoen eta seme-alaben jaiotza-luzeraren arteko asoziazioak bat egiten du 
beste ikerketekin lortutako emaitzekin. Izan ere, hezur-tamainak eta he-
zurren dentsitate mineralak korrelazio handia erakusten dute gurasoen eta 
seme-alaben artean [30]. Horrek iradokitzen du seme-alabek probabilitate 
handiagoa dutela gurasoen antzeko hezur-ezaugarriak heredatzeko; beraz, 
gurasoen hezur-tamaina handia bada, seme-alabena ere handia izateko pro-
babilitatea altua da. Horrenbestez, jaiotza-luzera handiagoa izan dezake 
haurrak.

Jaiotza-pisu handiko haurrek arrisku handiagoa dute fetuaren heriotza, 
garaiz aurreko erditzea eta zesarea bidezko erditzea izateko [31]; gainera, 
arrisku handiagoa dute helduaroan obesitatea eta bestelako gaixotasun kro-
nikoak garatzeko, 2. motako diabetesa, hipertentsioa, gaixotasun kardio-
baskularrak eta minbizia barne [18]. Kontrara, jaiotza-pisu txikiko hau-
rren heriotza-arriskua handiagoa da ohiko tamaina duen haur batenarekin 
alderatuta, eta arrisku handiagoa dute arnas arazoak, ikterizia eta jaiobe-
rriaren sepsia garatzeko ere [32]. Ikerketa honetan behatutako asoziazioek 
erakusten dute gurasoen zenbait ezaugarri antropometriko, batez ere amen 
kasuan, seme-alaben jaiotza-pisuarekin eta indize ponderalarekin erlazio-
natzen direla. Kontuan hartuta ezaugarri antropometriko horietako asko 
adipositatearekin lotuta daudela, ondorioztatuko emaitzek erabilgarrita-
suna izan dezakete gaur egungo osasun-promozioko arloetan; adibidez, gu-
rasoen parte-hartze aktiboagoa, batez ere amena, obesitatearen prebentzio-
estrategietan.

Erregresio-analisietan erabilitako eredu ezberdinei dagokienez, I eta 
II ereduen erregresio-koefizienteak oso antzekoak dira, eta, nahiz eta ez 
oso nabarmena izan, III ereduan erregresio-koefizienteen balioak zerbait 
baxuagoak izan dira. Hortaz, esan genezake ereduetan egindako doikun-
tzek ez dutela berebiziko eragina izan analisietan; hau da, seme-alaben se-
xua eta gurasoen adina, jaiotza-ordena eta haurdunaldi-adina ez dira izan 
jaiotza-tamainaren eta gurasoen gorputz-morfologia eta adipositatearen ar-
teko asoziazioaren kausa, aztertutako Bilboaldeko laginean.

Azkenik, lan honek baditu zenbait indargune. Batetik, ezaugarri an-
tropometrikoen multzo zabal baten erabilera egin da. Bestetik, datu antro-
pometrikoak ikertzaileak berak egindako neurketetan oinarritzen direnez, 
neurketa-errore posibleak minimizatu egiten dira. Hala ere, lan honen ahul-
gune nagusia laginaren tamaina txikia da.

5. ONDORIOAK

1. Gurasoen gorputz-morfologiak eta adipositateak asoziazio positiboa 
erakusten dute seme-alaben jaiotza-pisuarekin.

2. Hezur-substratua oinarritzat duten gurasoen ezaugarri antropometri-
koek lotura positiboa erakusten dute haurren jaiotza-luzerarekin.

3. Amen ezaugarri antropometrikoen eta seme-alaben jaiotza-pisu eta 
indize ponderalaren arteko asoziazioa indartsuagoa da aiten kasuan 
dena baino.

4. Ez du ematen seme-alaben sexua eta gurasoen adina, jaiotza-ordena 
eta haurdunaldi-adina gurasoen morfologia eta adipositatearen eta 
seme-alaben jaiotza-tamainaren arteko asoziazioaren kausa nagusia 
direnik aztertutako laginean.

